
সম্মুখে কেশব প্রিয়া, বিনীত ভাবেতে,

মাঙ্গিছেন কৃপা সতী শুম্ভের লাগিয়া।

অসুর অঙ্গনা কুল এ দিকে সকলে

যুটিলা আসিয়া ক্রমে রণক্ষেত্র মাঝে।

হাহাকার রবে দিক পূরিলা সকলে।—

পড়িলা আছাড়ি কেহ বিবশা হইয়া

ছিন্ন মূল তরু সম মৃত পতি দেহে।

কেহ প্রাণ পুত্র মুণ্ড কুড়াইয়া লয়ি

চুম্বি পুনঃ পুনঃ উহা, কাঁদে উচ্চৈঃস্বরে।

কেহ প্রিয় সহোদর ধরি গলদেশ

ভাসায় শরীর মরি, নয়নের নীরে!

উচ্চৈঃস্বরে ঝোরে কেহ স্বজনের গুণ।—

ঘোর আর্ত্তনাদে দিক্ ভাসিয়া উঠিল!

স্তম্ভিতা হইলা কালী দেখেন সে ভাব।

টলিল দারুণ মন বামাদল দুখে;

ছাড়িয়া নিশ্বাস সতী নামাইলা মুখ।

গভীর চিন্তায় মরি হইলা অচল!

দেখি শঙ্করীর ভাব হতাশ নয়নে

চাহিতে লালিলা ইন্দ্র তবে চারি দিকে।

ভাবিতে লাগিলা মনে;—"দয়া উপজিল

পুনঃ বুঝি কালিকার, বামাদল দুঃখে।

এসেছেন দেখি লক্ষ্মী লয়ে ইহাদের;

